Rückblick

Da ich jo ah letscht Johr die Kerweredd verles,

unn ich nett hoff, daß ihr vergeß hann, denne ganze Käs,

will ich noch e Rickblick uff die letschtjährig Kerweredd wage,

unn zu dem ehn odder annere Thema noch e bische was nohtrage:

In de Kellerkneip unnerm Maulwurf wachst weiter de Schimmel an de Wand,

egal ob’s jetzt Underground odder Alcatraz genannt, 

ich finn das allerhand,

so kann das doch nett weitergehn,

ich hoff ihr kenne das verstehn,

dorum ware mer dort ah kee Kundschaftstrinke,

das is doch werklich eklisch unn zum abwinke.

Die Fußballer vum SVM hann die letscht Rund nett so doll abgeschloß,

awwer die Zwett Mannschaft hat 117 Dore geschoß,

unn so manchi Niederlage vunn de Erscht schun im Vorfeld gerecht,

Drum sahn ich ah met Recht,

wer in de letscht Rund Miese wollt siege sehn,

der mußte e bische frieher uff de Sportplatz gehn,

hat sich es Spiel vun de Reserve-Elf betracht,

mer sinn am Ende Zwetter wor, das hätt vorher kenner gedacht.

Letscht Johr in de Kerweredd han mer uns verpflicht,

das mol e Johr nett iwwer de Stroßebau in Miese werd bericht,

wenn die Hauptstroß endlich mol werd gericht.

Leider hat sich do nix geduhn,

unn deshalb weß a Hahn unn Huhn,

daß jetzt nommo e Schelte vun de Straußbuwe kommt,

mache die Stroß, awwer prompt!

Es enzigschte, was sich zum Positive gewennt,

is das Audo, das mer vum Ortsinngang aus Richdung Elschbach gekennt.

Das war nämlich ziemlich schnell no de Kerb verschwunn,

also, hann mer doch in zumindescht ener Kategorie gewunn.

Was bleibt is die traurisch Feststellung,

das alle Worte an Kommune unn Institutione nix gebrung,

alleen e Privatmann hat unser Worte beherzt,

unn e Schandfleck vun Miese ausgemerzt.

Die Musik speelt jetzt dem Karnevalspräsident:

„Wir kommen alle, alle in den Himmel“

